Տեղեկանք
«Հայաստանի Հանրապետության կառավարության 2015 թվականի հոկտեմբերի 8-ի N 1179-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի ընդունումը պայմանավորված է ««Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» օրենքով Կառավարությանը վերապահված՝ Լեռնային Ղարաբաղից բռնի տեղահանված անձանց մայրության նպաստ վճարելու կարգի առանձնահատություն սահմանելու լիազորության իրականացմամբ:

1.1. Կարգավորման հարաբերությունների ներկա վիճակը և առկա խնդիրները
««Պետական նպաստների մասին» օրենքում փոփոխություններ և լրացումներ կատարելու մասին» օրենքի նախագիծը այսուհետ՝ օրենքի նախագիծ այլ օրենքների նախագծերի փաթեթով Կառավարության 2023 թվականի նոյեմբերի 9-ի N 1910-Ա որոշմամբ համարվել է անհետաձգելի և ներկայացվել է Ազգային ժողով: Նախագծերի փաթեթի նպատակը Լեռնային Ղարաբաղից բռնի տեղահանված անձանց կենսաթոշակի, մայրության նպաստի (չաշխատող անձին նշանակվող) իրավունքի իրացման ընթացակարգերի հստակեցումն է՝ այդ ընթացակարգերի առանձնահատկությունները սահմանելու լիազորությունը Կառավարությանը վերապահելու միջոցով:
Մասնավորապես, օրենքի նախագծով Կառավարությանը տրվել է լիազորություն՝ փախստականի կարգավիճակ ունեցող անձի՝ մայրության նպաստի համար դիմելու ժամկետի մասով առանձնահատկություն սահմանելու վերաբերյալ, ինչպես նաև պահանջվող փաստաթղթերի ցանկը սահմանելու վերաբերյալ:
Այս կապակցությամբ հարկ է նկատի ունենալ, որ մայրության նպաստ վճարելու կարգը սահմանված է ՀՀ կառավարության 2015 թվականի հոկտեմբերի 8-ի N 1179-Ն որոշմամբ: 
Պայմանավորված Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցրված փախստականին՝ Հայաստանի Հանրապետությունում մայրության նպաստ նշանակելու և վճարելու հանգամանքով, անհրաժեշտություն է առաջացել հստակեցնել փախստականին կամ Լեռնային Ղարաբաղից բռնի տեղահանվածին մայրության նպաստ նշանակելու կարգը։

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2015 թվականի հոկտեմբերի 8-ի N 1179-ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
«Հայաստանի Հանրապետության կառավարության 2015 թվականի հոկտեմբերի 8-ի N 1179-ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագծով առաջարկվում է սահմանել, որ մայրության նպաստը նշանակվի և վճարվի Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցված՝  փախստական ճանաչված անձանց (այսուհետ՝ ժամանակավոր պաշտպանություն ստացած փախստական) և նույն որոշմամբ փախստական չճանաչված Հայաստանի Հանրապետության քաղաքացիներին, Հայաստանի Հանրապետության երկքաղաքացիներին (այսուհետ՝ Լեռնային Ղարաբաղից բռնի տեղահանված)։ Նշված կատեգորիայի անձանց չաշխատող անձանց համար նախատեսված մայրության նպաստ կնշանակվի, եթե անձը՝
1. Լեռնային Ղարաբաղից բռնի տեղահանվել է հղիության և ծննդաբերության արձակուրդի իրավունք ունենալու ժամանակահատվածի (140 օրվա) կամ երեխայի ծննդյան օրվանից հետո՝ 70 օրվա ընթացքում և
2. [bookmark: _GoBack]մայրության նպաստ նշանակելու համար դիմել է 2023 թվականի դեկտեմբերի 11-ից հետո՝ 140 օրվա ընթացքում, իսկ ժամանակավոր պաշտպանություն ստացած փախստական շահառուին, եթե նա փախստականի կարգավիճակ ձեռք է բերել հղիության և ծննդաբերության արձակուրդի իրավունք ունենալու ժամանակահատվածի (140 օրվա) կամ երեխայի ծննդյան օրվանից հետո՝ 70 օրվա ընթացքում և մայրության նպաստ նշանակելու համար դիմել է 2023 թվականի դեկտեմբերի 11-ից հետո՝ 140 օրվա ընթացքում։
Հարկ է նկատի ունենալ, որ գործող կարգի համաձայն՝ մայրության նպաստ նշանակելու համար, ի թիվս պահանջվող այլ փաստաթղթերի, ներկայացվում է նաև ժամանակավոր անաշխատունակության թերթիկը, որի լրացման և տրամադրման կարգը սահմանված է Կառավարության 2011 թվականի հուլիսի 14-ի թիվ 1024-Ն որոշմամբ։ Ընդ որում, նշված որոշման N 5 հավելվածի 35-րդ կետի համաձայն՝ հղիության և ծննդաբերության դեպքում անաշխատունակության թերթիկում, անկախ դրա տրման օրվանից, որպես ժամանակավոր անաշխատունակության (հղիության` 70 օրացուցային օր և ծննդաբերության` 70 օրացուցային օր տևողությամբ արձակուրդի իրավունք ունենալու ժամանակահատվածի) սկիզբ նշվում է հղիության 210-րդ օրը: Սա նշանակում է, որ նույնիսկ այն դեպքում, երբ անձը նախածննդյան հսկողության չի կանգնել Հայաստանի Հանրապետությունում գտնվող որևէ բժշկական կազմակերպությունում, սակայն ծննդաբերել է Հայաստանի Հանրապետությունում, ապա նրան տրվում է անաշխատունակության թերթիկ և սկիզբը նշվում է հղիության 210-րդ օրը: Սակայն հարկ է նկատի ունենալ, որ առկա իրողություններով պայմանավորված առկա են դեպքեր, երբ անձը ծննդաբերել է Լեռնային Ղարաբաղում, սակայն չունի անաշխատունակության թերթիկ։
Այս խնդրին լուծում տալու համար նախագծով առաջարկվում է մայրության նպաստ նշանակելու համար հիմք ընդունել նաև Լեռնային Ղարաբաղի բժշկական կազմակերպության տված անաշխատունակության թերթիկը կամ երեխայի ծննդյան վկայականը, եթե շահառուն հանդիսանում է Լեռնային Ղարաբաղից բռնի տեղահանված կամ ժամանակավոր պաշտպանություն ստացած փախստական և չի կարող ներկայացնել  Լեռնային Ղարաբաղում տրված ժամանակավոր անաշխատունակության թերթիկը։ Ընդ որում, եթե շահառուն հանդիսանում է Լեռնային Ղարաբաղից բռնի տեղահանված կամ ժամանակավոր պաշտպանություն ստացած փախստական, ապա մայրության նպաստը կնշանակվի, եթե միգրացիայի և քաղաքացիության բնագավառում լիազոր մարմնից ստացված՝ Լեռնային Ղարաբաղի տեղեկատվական բազայում առկա տվյալների համաձայն՝ շահառուին Լեռնային Ղարաբաղում մայրության նպաստ չի նշանակվել:

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2015 թվականի հոկտեմբերի 8-ի N 1179-ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կհստակեցվի փախստական ճանաչված կամ Լեռնային Ղարաբաղից բռնի տեղահանված անձանց մայրության նպաստ նշանակելու և վճարելու հետ կապված հարաբերությունները։

4. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2015 թվականի հոկտեմբերի 8-ի N 1179-ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:
5. Տեղեկանք պետական բյուջեի եկամուտների և ծախսերի վերաբերյալ
«Հայաստանի Հանրապետության կառավարության 2015 թվականի հոկտեմբերի 8-ի N 1179-ն որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2023 թվականի պետական բյուջեի եկամուտները չեն ավելանա, ծախսերը կավելանան շուրջ 190 մլն դրամով: 




